
Монгол Улсын Их Хурлын 2022 оны намрын ээлжит чуулганы

 Эдийн засгийн байнгын хорооны 11 дүгээр сарын 08-ны өдөр 

/Мягмар гараг/-ийн хуралдааны товч тэмдэглэл


Эдийн засгийн байнгын хорооны дарга Ц.Цэрэнпунцаг ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн хүрэлцэн ирж, 57.9 хувийн ирцтэйгээр хуралдаан 14 цаг 45 минутад Төрийн ордны “Жанжин Д.Сүхбаатар” танхимд эхлэв. 

Томилолттой: Д.Бат-Эрдэнэ; 


Чөлөөтэй: Т.Аюурсайхан, Ж.Ганбаатар, Б.Жавхлан, Ч.Ундрам;


Эмнэлгийн чөлөөтэй: Б.Энхбаяр.

Нэг.Байнгын хорооны тогтоолын төсөл /Монгол Улсын Их Хурлын намрын ээлжит чуулганы 11 дүгээр сард Эдийн засгийн байнгын хорооны хэлэлцэх асуудлын цаглавар батлах тухай/

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, референт Г.Баярмаа нар байлцав. 

Тогтоолын төсөлтэй холбогдуулан Улсын Их Хурлын гишүүдээс асуулт, санал гараагүй болно.

Ц.Цэрэнпунцаг: “Монгол Улсын Их Хурлын 2022 оны намрын ээлжит чуулганы 11 дүгээр сард Эдийн засгийн байнгын хорооны хэлэлцэх асуудлын цаглавар батлах тухай” Байнгын хорооны тогтоолын төслийг батлах санал хураалт явуулъя.

Зөвшөөрсөн:
  7

Татгалзсан:

  4 


Бүгд:

           11

63.6 хувийн саналаар Байнгын хорооны тогтоол батлагдлаа. 

Уг асуудлыг 14 цаг 48 минутад хэлэлцэж дуусав.


Хоёр.“Төрөөс мөнгөний бодлогын талаар 2023 онд баримтлах үндсэн чиглэл батлах тухай” Улсын Их Хурлын тогтоолын төсөл /Монголбанкнаас 2022.09.27-ны өдөр ирүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Улсын Их Хурлын гишүүн, Эдийн засаг, хөгжлийн сайд Ч.Хүрэлбаатар, Монголбанкны Ерөнхийлөгч Б.Лхагвасүрэн, мөн банкны Ерөнхий эдийн засагч Д.Ган-Очир, Мөнгөний бодлогын газрын захирал Б.Баярдаваа, Нөөцийн удирдлага, санхүүгийн зах зээлийн газрын захирал Н.Ариунбат, Төлбөр тооцооны газрын захирал Э.Анар, Судалгаа, статистикийн газрын захирал Д.Даваасүх, Санхүүгийн зохицуулах хорооны орон тооны гишүүн Т.Цэрэнбадрал нар оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, референт Г.Баярмаа нар байлцав. 


Хуулийн төслийг эцсийн хэлэлцүүлэгт бэлтгэсэн талаар ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн С.Чинзориг танилцуулав.

Танилцуулгатай холбогдуулан Улсын Их Хурлын гишүүн Х.Ганхуяг, Б.Баттөмөр, М.Оюунчимэг нарын тавьсан асуултад Эдийн засаг, хөгжлийн сайд Ч.Хүрэлбаатар, Монголбанкны Ерөнхийлөгч Б.Лхагвасүрэн, Мөнгөний бодлогын газрын захирал Б.Баярдаваа нар хариулж, тайлбар хийв.
Байнгын хорооноос гарах санал, дүгнэлтийг Улсын Их Хурлын гишүүн С.Чинзориг Улсын Их Хурлын чуулганы нэгдсэн хуралдаанд танилцуулахаар тогтов. 
Байнгын хорооны хуралдаанаар 2 асуудал хэлэлцэв.

Хуралдаан 35 минут үргэлжилж, 19 гишүүнээс 13 гишүүн хүрэлцэн ирж, 68.4 хувийн ирцтэйгээр 15 цаг 20 минутад өндөрлөв.

Тэмдэглэлтэй танилцсан:

ЭДИЙН ЗАСГИЙН БАЙНГЫН 

ХОРООНЫ ДАРГА





Ц.ЦЭРЭНПУНЦАГ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.МЯДАГМАА
МОНГОЛ УЛСЫН ИХ ХУРЛЫН 2022 ОНЫ НАМРЫН ЭЭЛЖИТ ЧУУЛГАНЫ

ЭДИЙН ЗАСГИЙН БАЙНГЫН ХОРООНЫ 11 ДҮГЭЭР САРЫН 08-НЫ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Ц.Цэрэнпунцаг: Байнгын хорооны эрхэм гишүүдийн энэ өдрийн амгаланг айлтгая. 

Хуралдаанд оролцож байгаа гишүүдийг танилцуулъя. 

Өнөөдөр Дашдэмбэрэлийн Бат-Эрдэнэ гишүүн орон нутагт томилолттой ажиллаж байна, Баттөмөрийн Энхбаяр гишүүн өвчтэй байгаа. Ингээд бусад гишүүд ирсэн байна аа. Ингээд Байнгын хорооны гишүүдийн олонх хүрэлцэн ирж Байнгын хорооны ирц 57.9 хувьтай бүрдсэн тул Эдийн засгийн байнгын хорооны 2022 оны 11 дүгээр сарын 8-ны өдрийн хуралдаан нээснийг мэдэгдье ээ. 
Байнгын хорооны хуралдаанаар хэлэлцэх асуудлыг танилцуулъя.

Хэлэлцэх асуудал нэг Монгол Улсын Их Хурлын чуулганы хуралдааны дэгийн тухай хуулийн 10 дугаар зүйлийн 10.6 дахь хэсэгт заасны дагуу 11 дүгээр сард Байнгын хороогоор хэлэлцэх асуудлын цаглавар батлах тухай Байнгын хорооны тогтоолын төсөл.

Хоёрт. Төрөөс мөнгөний бодлогын талаар 2023 онд баримтлах үндсэн чиглэл батлах тухай Улсын Их Хурлын тогтоолын төсөл, Монгол банк 2022 оны 9 дүгээр сарын 27-ны өдөр Улсын Их Хуралд ирүүлсэн, эцсийн хэлэлцүүлэг гэсэн 2 асуудал хэлэлцэнэ ээ. 
Хэлэлцэх асуудал дээр өөр саналтай гишүүд байна уу? Алга байна, хэлэлцэх асуудалдаа оръё.

Хэлэлцэх асуудал нэг, 11 дүгээр сард Байнгын хороогоор хэлэлцэх асуудлын цаглавар батлах тухай Байнгын хорооны тогтоолын төслийг хэлэлцэж эхэлье.

Монгол Улсын Их Хурлын Байнгын хорооны тогтоол, Монгол Улсын Их Хурлын 2022 оны намрын ээлжит чуулганы 11 дүгээр сард Эдийн засгийн байнгын хорооны хэлэлцэх асуудлын цаглавар батлах тухай Монгол Улсын Их Хурлын тухай чуулганы 23 дугаар зүйлийн 23.2.14 дэх заалт, Монгол Улсын Их Хурлын чуулганы хуралдааны дэгийн тухай хуулийн 10 дугаар зүйлийн 10.6 дахь хэсгийг үндэслэн Эдийн засгийн байнгын хорооноос тогтоох нь:

Нэг.Монгол Улсын Их Хурлын даргын 2022 оны 10 дугаар сарын 31-ний өдрийн Монгол Улсын Их Хурлын 2022 оны намрын ээлжит чуулганы 11 дүгээр сард хэлэлцэх асуудлыг тогтоох тухай 164 дүгээр захирамжид заасан Эдийн засгийн байнгын хорооны эрхлэх асуудлын хүрээнд хамаарах хууль, Улсын Их Хурлын бусад шийдвэрийн төслийг хэлэлцэх цаглаврыг хавсралтаар баталсугай 

Хоёр.Хуульд хэлэлцэх хугацааг тусгайлан заасан асуудал болон Байнгын хорооны эрхлэх асуудлын хүрээнд өргөн мэдүүлсэн хууль, Улсын Их Хурлын бусад шийдвэрийн төсөлтэй хамт өргөн мэдүүлсэн Эдийн засгийн байнгын хорооны эрхлэх асуудлын хүрээний хууль, Улсын Их Хурлын бусад шийдвэрийн төслийг хэлэлцэхэд энэ цаглавар хамаарахгүй.

Гурав.Энэ тогтоолын биелэлтийг хангаж хэлэлцэх асуудлын бэлтгэл хангахыг Улсын Их Хурлын Тамгын газар Л.Өлзийсайханд үүрэг болгосугай.

Төсөлтэй холбогдуулан асуулт асууж, санал хэлэх Улсын Их Хурлын гишүүд нэрээ өгнө үү? Та ирцдээ орсон уу? Баттөмөр гишүүнээр тасаллаа.

Баттөмөр гишүүн асуултаа асууна уу? 

Б.Баттөмөр: Мөнгөний бодлогын баримт бичиг ингээд батлагдах юм байна л даа. Би одоо их мундаг, зөв уучлаарай, дахиад эхэлчихье. Энэ Монголбанкныхан нь ордоггүй юм уу? Цаглавар юм уу уучлаарай.

Надад бол байх байхгүй.

Ц.Цэрэнпунцаг: Баттөмөр гишүүн асуудлаа андуурсан байна. Энэ 2 дахь асуудал байгаа.

Мөнгөний бодлогын талаар авч хэрэгжүүлэх арга хэмжээ бол 2 дахь асуудал байгаа шүү. Тэгэхээр асуулт асуух үг хэлэх гишүүд байхгүй байна. Ингээд санал хураалт явуулж эхэлье, тэгэх үү?

Санал хураалт явуулж эхэлье.

Монгол Улсын Их Хурлын 2022 оны намрын ээлжит чуулганы 11 дүгээр сард Эдийн засгийн байнгын хороогоор хэлэлцэх асуудлын цаглавар батлах тухай Байнгын хорооны тогтоолын төслийг баталъя гэсэн томьёоллоор санал хураалт явуулъя.

Санал хураалт. Цаглавар өгчихсөн биз дээ, бүгдийг нь тараагаад өгчихсөн байгаа биз дээ?
Гишүүдийн 63.6 хувь нь дэмжиж санал дэмжигдлээ. Санал хураалт явуулж дууслаа.

Монгол Улсын Их Хурлын 2022 оны намрын ээлжит чуулганы 11 дүгээр сард Эдийн засгийн байнгын хороогоор хэлэлцэх асуудлын цаглавар батлах тухай Байнгын хорооны тогтоолын төслийн хэлэлцүүлэг дууслаа.

Хэлэлцэх асуудал хоёр. Төрөөс мөнгөний бодлогын талаар 2023 онд баримтлах үндсэн чиглэл батлах тухай Улсын Их Хурлын тогтоолын төслийн эцсийн хэлэлцүүлгийг хэлэлцэж эхэлье ээ. 
Чуулганы нэгдсэн хуралдааны анхны хэлэлцүүлгээр олонхын дэмжлэг авсан саналын томьёоллыг тогтоолын төсөлд нэмж тусгасан эцсийн хувилбарын төслийг та бүхэнд тараасан.

Төслийг Байнгын хорооны болон чуулганы нэгдсэн хуралдааны эцсийн хэлэлцүүлэгт бэлтгэсэн талаарх ажлын хэсгийн танилцуулгыг Улсын Их Хурлын гишүүн, ажлын хэсгийн ахлагч Чинзориг танилцуулна.

Чинзориг гишүүний микрофоныг. Ажлын хэсгийн танилцуулгаа.

С.Чинзориг: Байнгын хорооны дарга, эрхэм гишүүд ээ, 

Монгол Улсын чуулганы 2022 оны 10 дугаар сарын 27-ны өдрийн нэгдсэн хуралдаанаар Төрөөс мөнгөний бодлогын талаар 2023 онд баримтлах үндсэн чиглэл батлах тухай Улсын Их Хурлын тогтоолын төслийн анхны хэлэлцүүлгийг хийж, төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн. 
Ажлын хэсэг Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийн 42.1 дэх хэсгийг үндэслэн нэгдсэн хуралдааны анхны хэлэлцүүлгээр олонхын дэмжлэг авсан саналуудыг төсөлд тусган үг хэллэг, хууль зүйн техникийн засваруудыг хийж Төрөөс мөнгөний бодлогын талаар 2023 онд баримтлах үндсэн чиглэл батлах тухай Их Хурлын тогтоолын төслийн эцсийн хэлэлцүүлгийн хувилбарыг боловсруулж Та бүхэнд тараасан болно оо. 
Төрөөс мөнгөний бодлогын талаар 2023 онд баримтлах үндсэн чиглэл батлах тухай Их Хурлын тогтоолын төслийн эцсийн хувилбарын талаар ажлын хэсгээс гаргасан танилцуулга хэлэлцэн шийдвэрлэж өгөхийг хүсье ээ, 

Анхаарал тавьсанд баярлалаа.

Ц.Цэрэнпунцаг: Ажлын хэсгийн танилцуулгаас асуух асуулттай Улсын Их Хурлын гишүүд нэрээ өгнө үү? Оюунчимэг гишүүнээр тасалъя. 

Ганхуяг гишүүний микрофоныг нээе. 
Х.Ганхуяг: Нэгхэн л асуулт байна даа Банкны хуульд нэмэлт, өөрчлөлт орсон байгаа. Одоо 2023 оны 6 сар хүртэл топ 5 банк. Нээлттэй хувьцаат компанийн хэлбэрт шилжчихсэн байх ёстой гэдгээр. Банкны хэрэгжих хуулийг хойшлуулсан, энэ жил бид нар. Тэгээд 6 сарын 23 хүртэл одоо үнэлгээ хийнэ гэж ярьж байсан.
Нэгдүгээрт үнэлгээ хийж дууссан эсэх.

Хоёрдугаарт дараа жилийн 6 сар гэхэд энэ топ таван банк тавуулаа ХК болох нөхцөл нь бүрдсэн эсэх.

Энэ дээр ажлын хэсэг ажиллаж байгаа эсэх. Хэзээ гэхэд аль аль банкууд хувьцаат компани болох вэ гэдэг маш тодорхой мэдээлэл авмаар байна. Тэгэхгүй бол одоо энэ нээлттэй хувьцаат компани болно гэсэн нэрийдлээр бас зээлээ зогсоочхоод байгаа бас асуудал бас үүсээд байна. Зах зээл дээр зээлийн хүртээмж ер нь одоо ер нь бараг байхгүй шахуу болчхоод байна л даа, тэгээд энэ дээр нэг тайлбар авчхаад дараа нь тодруулъя.

Ц.Цэрэнпунцаг: Ганхуяг гишүүний асуусан асуултад ажлын хэсгийн 5 номер, Лхагвасүрэн ерөнхийлөгч хариулъя. 
Б.Лхагвасүрэн: Ганхуяг гишүүний асуултад хариулъя.

Активын чанарын үнэлгээ бол 7 сарын 6 сарын сүүлээс эхлээд 8 сарын эхээр хийгдэж дууссан байгаа.

Монголбанк өөрийн вэб хуудсаар болон одоо сэтгүүлчидтэй хийх уулзалт дээрээ бол энэ активын чанарын үнэлгээний дүнгийн талаар бол бас тодорхой хэмжээний танилцуулга хийгээд явсан. Мөн активын чанарын үнэлгээтэй холбоотой ОУВС-ийн дүрмийн 4 дүгээр заалтын дагуу хийсэн ажлын хэсэг бол бас тодорхой хэмжээнд танилцаад одоо өөрийгөө олон нийтэд зориулж гаргасан. Мэдэгдэл дээрээ бас энэ талаараа тусгасан байгаа. Активын чанарын үнэлгээний үр дүнгийн дараачаас эхлээд одоо системийн нөлөө бүхий гэдэг одоо 5 том банк маань өөрөө түрүүчээсээ эхлээд олон нийтэд нээлттэй хувьцаат компаниа гаргаад явж байна. Хамгийн эхэнд бол одоо Төрийн банк бол сая нээлттэй ХК болсон. Ерөнхийдөө 5 хувиа одоо олон нийтэд санал болгож зарсан. Санал нь өөрөө 300 хувиар биелж орж ирсэн. 
Дараагийн 2 банк нь Голомт банк болон Хаан банк бол Монгол банкнаас олон нийтэд нээлттэй ХК компани болж хувьцаагаа гаргахаар урьдчилсан зөвшөөрлөө бол авсан. Одоо эцсийн зөвшөөрлийг нь бол Санхүүгийн зохицуулах хорооноос бол олгохоор ингээд явж байгаа. Тэгээд энэ ондоо багтаад энэ 2 банк бол хийчих байх гэж Монгол банкны зүгээс бол одоо тооцоолж байна. 
Хас банк болон Худалдаа хөгжлийн банкны хувьд бол Монголбанканд бол албан ёсоор хүсэлтээ ирүүлээгүй байна. Бидний хувьд ч гэсэн ер нь бол ирэх оны 6 сарын 30-наар хуулийн хугацаагаа хойш нь сунгаж 1 жилээр сунгачихсан байгаа учраас бол энэ дараа оны эхний хагас жилдээ энэ 2 банк бол бас олон нийтэд нээлттэй хувьцаа арилжаалах боломжтой гэж харж байгаа юм. 
Ц.Цэрэнпунцаг: Ганхуяг гишүүн тодруулж асууя.

Х.Ганхуяг: Нөгөө нээлттэй ХК болно гэснээсээ болоод энэ тайлан дээрээ буруу зөрүү мэдээлсэн асуудал байгаа юу, үгүй юу? Одоо 2020, 2021 оны үйл ажиллагааны ашиг нь асар өндөр гараад байдаг. Тэгсэн мөртөө яг сая энэ жилийн 2 дугаар хагасаас авхуулаад алдагдлууд нэлээн ихсээд байдаг. Тэгээд энэ хоёрын тоон зургууд нь юунаасаа болж байна гэдэг шалтгаанаа.

Хоёрдугаарт, одоо бол хууль бол гарчихсан, одоо хуулийн хэрэгжилтийг та хангаж ажиллах ёстой байгаа юм. Тэгээд одоо шаардлагатай бол та бас мэдээлэл өгөх хэрэгтэй байна. Тэгэх юм бол одоо магадгүй бид нар Их Хурал дээр ярилцаж байгаад Их Хурлаас одоо хэрэгжилтийг хангах ажлын хэсэг байгуулаад явах боломжтой байгаа. Тэгээд одоо цаашдаа бол энэ зээлийн хүртээмж нэмэгдэх, зээлийн хүү аажимдаа одоо буурах гол нөхцөл чинь л энэ банкны хууль шүү дээ тийм ээ. Тэгэхээр энэ хуулийн хэрэгжилт маш чухал байгаад байна л даа.

Ц.Цэрэнпунцаг: 5 номерыг, ажлын хэсгийн 5 номерыг нээе.

Б.Лхагвасүрэн: Ганхуяг гишүүний асуултад нэмж тодруулъя.

Энэ активын чанарын үнэлгээний тайланг гаргасан үр дүнг 8 дугаар сарын банкны санхүүгийн тайланд бол бүрэн тусгуулсан байгаа.

8 сарын тайлангаас өмнө бол нийт банкны системийн чанаргүй зээлийн хэмжээ 9 хувь байсан бол одоо энэ активын чанарын үнэлгээнээс гарсан тохируулгыг хийсний дараа чанаргүй зээлийн хэмжээ бол 11 хувь болж 2 нэгж хувиар өссөн. Энэ нь юу хэлж байна вэ гэхлээр активын чанарын үнэлгээнд гарсан үр дүнг банкны санхүүгийн тайланд бол бүрэн тусгасан гэж хэлж болно. Энэ утгаараа бол одоо бага хэмжээгээр энэ чанаргүй зээлийн хэмжээ одоо хугацаа хэтэрсэн байдаг юм уу? Энэ эргэлзээтэй зээлийн хэмжээ бол бага зэргээр нэмэгдсэн. Энэ нь өөрөө мэдээж энэ чанаргүй зээл нэмэгдэх хэмжээгээр тодорхой хэмжээгээр эрсдэлийн санг бол банк байгуулах хууль зүйн зохицуулалттай гэдэг утгаараа одоо банкны хуримтлагдсан ашгаас тодорхой хэмжээний бас ашиг эрсдэлийн сан руу ингэж хуваарилагдсан байгаа. Энэ юугаараа бол санхүүгийн тайлан дээр ийм өөрчлөлт гарсан.

Монгол банкны зүгээс бол яг энэ хуулийн дагуу одоо банкны хуульд нэмэлт, өөрчлөлтийн дагуу цаг хугацаанд нь энэ системийн нөлөө бүхий энэ банкнуудыг бүгдийг нь бол олон нийтийн нээлттэй ХК-ийн хэлбэрт оруулах бүх ажлыг зохион байгуулж цаг хугацаанд нь амжина гэж харж байгаа юм. 
Ц.Цэрэнпунцаг: Баттөмөр гишүүн асуулт асууя.

Б.Баттөмөр: Ингээд энэ мөнгөний бодлого ингээд батлагдах юм байна л даа. Үндсэндээ би бол 6 дахь жилдээ энэ мөнгөний бодлогын баримт бичиг батлах юунд оролцож байна. Тэгээд одоо энэ 2023 оны мөнгөний бодлого одоо их үр дүнтэй болчихно гэж одоо би их бодохгүй байна л даа. Ер нь бол төсөв мөнгөний бодлого буруу бол тэр улсын хөгжил өөрөө буруу гэдэг. Монгол Улсын төсвийг одоо алдагдалгүй батлах боломж байсан. Маш их нөөц бололцоо байсан. Далд эдийн засгийг ил болгох, хулгайтай тэмцэх. Энэ алт тойрсон асуудлуудаа шийдэх, элдэв одоо нуугдмал татваруудыг ил болгох гээд зөндөө юм байсан. Тэгээд энэ бүрийг дайчилж чадсангүй. Сангийн яаман дээр оруулж ирсэн, юун дээр мэдээг нь гаргаж өгсөн 1.5 их наяд төгрөгийн орлогыг нэмж дайчилъя гэсэн санаан дээр одоо үндсэндээ 127 тэрбум төгрөг нэмээд л ингээд л батлагдаж байгаа юм л даа. 
Мөнгөний бодлого, төсвийн бодлого 2 бол одоо хоорондоо нэг зоосны 2 тал.
Хэчнээн сайн мөнгөний бодлого байгаад төсвийн бодлого нь өөрөө буруу, хөгжил буруу тийшээ яваад л байвал ямар ч мөнгөний бодлого ямар ч үр дүн гарахгүй. Ер нь мөнгөний бодлого бол хөгжлийг дэмжих ёстой. Хөгжил гэдэг бол амьдралын одоо чанарын сайжралт. Одоо миний ойлгож байгаагаар баталгаатай хэлж чадах юм бол 2023 онд Монголчуудын амьдралд одоо өөрчлөлт гарахгүй. Өдөр тутмын хэрэгцээтэй, зайлшгүй хэрэгцээтэй зүйлээ илүү өндөр үнээр худалдаж авах ийм л одоо болж байна л даа. Тэгээд одоо энийг бид бодолцох хэрэгтэй байгаа юм л даа. Энэ долларжилтыг багасгах чиглэлээр бас ажиллах шаардлагатай байна. Барилга бариад байгаа нь сайн байна. 

Тэгтэл барилгын орцын ихэнх нь бол дандаа импортын материал байгаа шүү дээ. Тэгээд энэ тохируулга энэ тэрийг яаж бодлогоор одоо хийх юм бэ? Зүгээр барихыг нь бол ингээд дэмжээд яваад байх уу гэх мэтийн асуудлууд одоо бол зөндөө байна л даа. Ер нь энэ мөнгөний бодлогыг нь өнөөдөр энэ хэрэгжүүлж байгаа энэ нэг 1 оронтой тооны инфляц. Тэгээд ханшийн тогтвортой байдлыг хэрэгжүүлэхэд мөнгөний бодлого бол дангаараа шийдэж чадахгүй ээ. Засгийн газар бол энэ дээр хувь нэмрээ оруулах хэрэгтэй. Тэр нь бол юу гэхлээр Засгийн газар зардлаа хэмнэх, эдийн засгийн тийм боломжгүй улс төрийн шийдвэр гаргахгүй байх. Далд эдийн засаг, авлигатай тэмцэх худалдааны орлогуудыг Монголд оруулж ирэх, тэр оптек урьдчилгаа төлбөртэй гэрээ хийхгүй байх, экспортын одоо барааны үнийг зах зээлийн үнэд хүргэх, төрийн өмчийн одоо компаниудын засаглалыг сайжруулах, үр ашгийг нь нэмэгдүүлэх. Оюутолгой төсөлтэйгөө хамтарч ажиллах гээд маш их олон асуудлууд байгаа. Энэ бол хэрэгжиж байж одоо Монгол Улсын одоо энэ мөнгөний бодлого бол оновчтой болно оо гэж ингэж үзэж байгаа юм. Энэ ханш, инфляц, эдийн засгийн үр ашиг гээд 3 үзүүлэлт бол одоо төр эдийн засгаа хэрхэн удирдаж байгаагаа л үзүүлж байгаа л 3 үзүүлэлт шүү дээ. Тэгээд энэ бол одоо хангалтгүй байна л даа. Энэ хэд хэдэн асуултууд байна. 

Энэ долларжилтын асуудал 300 сая доллароор хадгаламж Монгол төгрөгөөс ам.долларт шилжчихсэн. 
Энэ шилжилтийг, өөрөөр хэлбэл төгрөгийн хадгаламжийг нэмэгдүүлэх чиглэлээр одоо 2023 онд юу хийх вэ гэж манай банкууд 400 орчим сая долларыг гаднаас татаж татна гэж мэдэгдсэн. Орж ирэх үү? ОУВС, олон улсын байгууллагаас 2 зуугаад сая доллар орж ирнэ гэсэн. Ингээд тооцвол 600 орчим сая доллар болж байна. Сая Засгийн газраас нэг 835 сая долларыг оруулж ирэх төлөвлөгөө гаргасан. Ингээд энэ боломжуудыг дайчлаад ингээд үзээд байх юм бол бас боломжууд байна. Энэ болгоныг одоо юу гэж тооцож байна аа? 
Гаднын банкны талаар одоо.

Ц.Цэрэнпунцаг: Ажлын хэсгийн 4 номерын микрофоныг нээе. 
Баттөмөр гишүүний асуултад хариулъя. 
Б.Баярдаваа: Тантай санал нэг байна. Ирэх жилийн эдийн засгийн төлөв байдал, гадаад орчноосоо хамаараад их хүнд байх таагүй байх ийм нөхцөл байдлыг бол олон улсын байгууллага, шинжээчид бол хэлж байгаа. Энэний хүрээнд бас инфляцыг тогтворжуулах чиглэл рүү бусад улс орнуудын төв банкнууд маш чанга хатуу мөнгөний бодлого хэрэгжүүлж байгаа. 
Энэнтэй нь нийцсэн байдлаар Төв банкны мөнгөний бодлого хэрэгжээд явж байгаа. Таны хэлсэнчлэн 200-300 сая доллар бол валютын хадгаламж, долларын хадгаламж өссөн ийм ойролцоо тооцоо бол бид нарт байгаа. Энийг буцаагаад төгрөгийн хадгаламж руу татах нь өөрөө эдийн засагт мөнгөний эргэлтийг түргэн эргэлтийг нэмэгдүүлэх ийм чухал ач холбогдолтой. Энийг хийх арга нь бол төгрөгийн өгөөжийн төгрөгийн харьцангуй өгөөжийг нэмэгдүүлэх хадгаламжийн хүүг нэмэгдүүлж байж энийг буцааж авчирна. Энэ хүрээнд бол бодлогын хүүг өсгөсөн бодлогын хүүг өссөний дараагаар 6 хувиас одоо 12 хувь болоод 2 дахин нэмэгдсэний дараагаар бодлогын хүү 6 байх үед банкнуудын санал болгож байсан 7-8 хувийн жилийн хадгаламжийн хүү өнөөдөр шинээр санал болгохдоо 13-14 хувь болж бол өссөн байна.

Тэгэхээр зэрэг энэ бол төгрөгийн өгөөжийг нэмэгдүүлэхэд нэлээд том нөлөө үзүүлж байгаа юм.

Хоёрдугаарт нь валютын орж ирэх урсгалыг нэмэгдүүлэх чиглэлээр бас тодорхой хэмжээний ажлуудыг бол хийхээр энэ жилийн хувьд бол төлөвлөсөн байгаа. Энэ нь Төв банк дангаараа биш Засгийн газартай хамтарч холбогдох яамдуудтай хамтарч хийнэ. Энэ дээр нь бол гадаадын шууд хөрөнгө оруулалт, худалдааны зээл, экспортыг дэмжсэн санхүүгийн тогтолцоог бий болгох хүрээнд экспортыг уул уурхайн бус экспортын санхүүжилтэд чиглэсэн эх үүсвэрүүдийг оруулж ирэх, банк өөрөө худалдааны эх үүсвэр оруулж санхүүжилтийн эх үүсвэрийг оруулж ирэх, энийг нь бодлогоор зохицуулалтын хүрээнд Төв банкнаас илүү таатай болгох тухайлах юм бол одоо богино хугацааны худалдааны санхүүжилт оруулж ирсэн тохиолдолд тэр банкны урт хууль дээр саад болоод байгаа тэр заалтыг нь шийдвэрлэх зорилгоор богино хугацаатай форворд, богино хугацаанд своп хэлцлүүдийг хийж өгч байж худалдааны зээл авч байгаа. Тэр аж ахуй нэгжүүд дээр бол төгрөгийн зээл гаргах бололцоог олж ирнэ. 
Энэ нь нээгдсэнээрээ худалдааны зээл орж ирэх ийм зүйл бий болно. Ингэхгүй бол бас тэр орж ирэх худалдааны зээлүүд бол орж ирэхгүй ийм нөхцөл байдалтай тулгарчихсан байгаа. Гадаадын энэ нөгөө нэг кросспондент харилцаатай банкнуудын талаар бол 2019 онд саарал жагсаалтаас гарснаас хойш, ер нь Америк болон Европын банкнууд одоо энэ харилцаагаа бол нээж өгөхгүй байгаа. 2019 оноос хойших энэ жил болгоны гаднын түншүүдтэй хийж байгаа Америк, Европын түншүүдтэй хийж байгаа уулзалт дээр Төв банкны удирдлагууд байнга энэ нэг саналыг бол тавьж байгаа.

ОУВС, Дэлхийн банкны жилийн уулзалт, хаврын уулзалтууд дээр очих болгонд бол Америкийн төрийн сан, бусад банкнуудтай бол уулзаж энэ саналыг тавьдаг. Сүүлийн үед бол бас энэ дээр нэлээд ахиц дэвшил гарч байгаагийн нэг нь одоо Монголын нэг банк бол Америкийн банкан дээр бол кросспондент дансаа бол нээх үйл ажиллагаа ерөнхийдөө эцсийн ийм одоо үе шат руугаа ороод явж байгаа. Энэ бол нөгөө талаасаа Америк, Европын банкнууд бол энэ Орос, Украйны асуудал үүссэнээс хойш энэ жилийн хувьд бас энэ чиглэлээр бид нарт нэлээд дэмжлэг үзүүлэх ийм зүйлүүдийг хэлж байгаа. Маш олон удаагийн уулзалтууд хийж байгаа. Энэ дээр бол байнга тасралтгүй саналыг тавьж байгаа. Энэ бас арай нааштай үр дүнгүүд гарах болов уу гэсэн ийм хүлээлттэй байна 
Ц.Цэрэнпунцаг: Баттөмөр гишүүн тодруулж асууя. 
Б.Баттөмөр: Ингээд минут бага учраас шууд асуучихъя. 
Гаднын банк орж ирэхэд одоо юу саад болоод байна? Монголын эдийн засаг жижигдэж гологдоод байна уу? Эсвэл одоо энэ та нарын тэр нэг 3 журам чинь 3 заалт чинь саад болоод байна уу гэсэн нэг дэх асуулт.

Хоёр дахь асуудал Монголбанк энэ Алтаа хаана цэвэршүүлж байна.

Гурав дахь асуулт бол юу вэ гэхээр энэ Оюутолгой төсөл одоо энэ зэсийн баяжмал дотроос нэг 20 орчим тонн алтыг авдаг гэж би сонссон. Яг хэдийг авдаг юм бол? Энэ бол энэ алтыг Монголд авах чиглэлээр ямар боломж байх вэ? Энийг тэр Оюутолгой төсөлтэй ярьж үзсэн үү гэж.

Би Хүрэлбаатар сайдаас нэг асуулт асууя. Өнөөдөр Монгол Улсын эдийн засгийн байдал хүнд байгаа. Стукляцид Монгол Улс орчихсон юм биш үү? Та юу гэж бодож байна аа? ОУВС-ийн хөтөлбөрт одоо орно оо гээд манай зарим хариуцлагатай хүмүүс ярьж байхыг би харлаа. Одоо ийм юм болчихсон юм уу? Ийм 2 асуултад Хүрэлбаатар сайд та хариулах уу? 
Ц.Цэрэнпунцаг: Хүрэлбаатар сайдын микрофоныг нээе.

Ч.Хүрэлбаатар: Ер нь дэлхий нийтээр эдийн засаг дээр тулгамдаж байгаа энэ асуудлуудыг бол стукляци болж байгаа гээд би жилийн өмнөөс л ярьсан юм. Одоо яг дэлхийн ихэнх улс орнуудад энэ ажиглагдаж байгаа энэ бүх зүйл бол стукляци.

1970-аад оны дунд үе, 1980 оны эхээр дэлхий нийтийн орнуудад тулгамдсан ийм асуудал. Тэгээд энийг шийдэхийн тулд их олон орнууд олон аргаар оролдоод, тэгээд л явж байна. Явж явж, эцэстээ мөнгөний бодлогоо чангаруулж, төсвийн сахилга батаа сайжруулж, төсвийн алдагдлаа бууруулж байж энэ асуудал энэ хүндрэлийн эцэст гарсан. Одоо улс орнуудын хувьд бол бодлогын хувьд маш энгийн сонголттой. Нэг номерт инфляцаа багасга гэдэг ийм бодлого руу орж байгаа.

Ц.Цэрэнпунцаг: Нэмж та хариулт өгөх шаардлагатай байна. Хүрэлбаатар сайдад нэмэлт цаг өгье.

Ч.Хүрэлбаатар: Тэгэхээр улс орнууд бол үндсэндээ инфляцын эсрэг л тэмцэж байгаа. Инфляцаа яаж барих вэ гэвэл мөнгөний бодлого дээр хүүгээ өндөр болгох, төсвийн алдагдлыг бууруулж, төсвийн бодлогоо чангатгах ийм бодлогыг барьж байж энэ бүх юмны ард гарч байгаа. Бид нар энэ үед яг өнөөдрийнхөөс жилийн өмнө яг энийг ярьж байсан. Тэгээд энэ дээр арга хэмжээ авахгүй явсаар байгаад бүр тэр үед, одоо манай энэ Монголбанкны Ерөнхийлөгч бол тэгэх шаардлагагүй. Одоо байгаагаараа явж болно гэдэг ийм л бодлого явуулсаар байгаад л эцэстээ өнөөдрийн ийм байдалд орсон. Тэгээд энэ нь өөрөө ингээд хор уршиг ихтэй бодлогынхоо нөгөө нэг нөхцөл байдлаа зөв үнэлж, бодлогын арга хэмжээгээ буруу сонгосноос болж гарах үр дүнг олуулаа хүртдэг.

Олон олон хүнд сөрөг үр нөлөөтэй байдгийг бид нар харж байгаа. ОУВС хөтөлбөр ярьж байгаа эсэхийг бол би үнэхээр нэгдүгээрт сонсоогүй. ОУВС-ийн хуралд бол яваагүй, нэгдүгээрт.

Надтай энд ОУВС-ийн хүмүүс албан ёсоор уулзахдаа ямар нэгэн хөтөлбөрийн тухай бол яриагүй. Бусад хүмүүстэй юу ярьсныг бол би мэдэхгүй байна.

Ц.Цэрэнпунцаг: Ажлын хэсэг Монголбанкнаас нэмж хариулъя. Монголбанк ажлын хэсгийн 5 номерын микрофоныг нээе.

Б.Лхагвасүрэн: Баттөмөр гишүүний асуултад хариулъя.

Өнөөдөр бол Монгол Улсад бол гаднын 3 банкны төлөөлөгчийн газар байна. Өнөөдөр байгаа, одоо Банкны тухай хуулийн зохицуулалтын хүрээнд бол гаднын арилжааны банк салбараа нээх, эс үгүй бол одоо бие даасан банкаа Монгол Улсад нээхэд бол эхлээд төлөөлөгчийн газар байгуулаад тодорхой хугацааны дараа бол ингээд зөвшөөрөл аваад явдаг. Тэр утгаараа ингээд 3 төлөөлөгчийн газар. Ер нь бол 6 байсан. Английн стандарт чартер, Нидерландын одоо ING банк, Японы SMBC гээд ийм 3 банк төлөөлөгчийн газартай байгаад бүгдээрээ хаагаад явсан байгаа юм. Одоо нэг Японы банк* БНХАУ-ын 2 банкны төлөөлөгчийн газар байна. Тэгэхээр бол ерөнхийдөө бол салбар нээхэд бол одоо өөрийн хөрөнгийн доод шаардлага гэж тавьдаггүй. Бие даасан банкны одоо нэгж нээх юм бол яг бусад банкнуудтай адилхан.

 Ц.Цэрэнпунцаг: Баттөмөр гишүүн та нэмж хариулт авъя гэвэл ажлын хэсэг дээр 1 минут нэмж өгье.

Ажлын хэсгийн 5 номер дээр 1 минут.

Б.Лхагвасүрэн: Монголбанк худалдаж авсан алт Швейцарын холбооны улсад одоо цэвэршүүлдэг байгаа. Жилдээ 17-20 тонн гэж явдаг. Цэвэр дүнгээрээ бол 17 орчим тонн. Мөнгөтэйгөө нийлээд 20 тонн алтыг бол ингээд цэвэршүүлээд явж байгаа. Оюутолгойн хувьд бол нийт жилдээ гардаг тэр баяжмал дотор нь бол нэг 300-аад сая долларын алт бол энэ баяжмалтай цуг гараад БНХАУ-д ингээд цэвэршүүлэгдээд юм байна лээ. Тэр утгаараа Монголбанкны зүгээс ч гэсэн энэ цэвэршүүлэгдэж байгаа алтыг Монголд худалдах, Монголбанканд худалдах, эс үгүй бол одоо эндээс төгрөгийн эх үүсвэрийг аваад тэндээ алтаа Монгол банкны нэр дээр байршуулах талаар бол яриа хэлэлцээ хийсэн.

Ц.Цэрэнпунцаг: Оюунчимэг гишүүн асуулт асууя.

М.Оюунчимэг: Энэ нөгөө төрөөс баримтлах мөнгөний бодлого дээр сая манай бүлгийн хурлын дараа ипотекийн зээлийн хугацааг сунгах сунгахгүй гэдгээр олон нийтийн дунд нэлээд их маргаан болж байна л даа. Ихэнх хүмүүс нь бас болж өгвөл энэ ипотекийн зээлийн эргэн төлөлтийн хугацааг сунгахгүйгээр явчихвал эргээд энэ овоо хамгийн бас буцаж төлөлт сайтай, тэр хэмжээгээрээ ипотекийн зээлийн олголт гайгүй байдаг гээд бас энэ дээр хүмүүс их санаа солилцоод энэ дээр нэг төр бодлогоо тодорхой гаргаж өгөөсэй гэсэн хүсэлт байгаад байна. Төрөөс баримтлах мөнгөний бодлого дээр бол зүгээр 2023 оны 2 дугаар улиралд багтаан Засгийн газарт шилжүүлнэ гэсэн байж байгаа. Тэгээд ажлын хэсэг энэ тэр яг энэ дээр нөгөө төсөвтэйгөө уяад жишээлбэл, ипотекийн зээлийн хугацааг Монголбанк ч юм уу, ингэж хугацааг нь эргэн төлөлтийн хугацааг сунгах нь зөв гэж бодож байгаа юу. Эсвэл одоо зүгээр энийг үргэлжлүүлээд явчих нь өөрөө уг нь эдийн засаг талаасаа ч иргэдээ энэ аль болохоороо бас дэмжих талаасаа орон сууцын эргэлт талаасаа энэ нь өөрөө бас зах зээлд мөнгө орж ирнэ шүү дээ. Энэ талаасаа зөв гэж харж байгаа юм болов уу? Энэ дээр нэг ажлын хэсэг болоод Монголбанкны байр суурийг сонсчихмоор байх юм. 
Уг нь бол ипотекийн зээлийн санхүүжилтийг олгоод, энийг уг нь ингээд өгөөд явчихвал хаа хаанаа л хэрэгтэй байгаад байгаа. Тэгэхээр энэ дээр нэг ажлын хэсэг ямар дүгнэлт тусгаж байна гэдэгт хариулт авъя гэж бодож байна.

Хоёрт нь ажлын хэсэг л хариулах байх даа. Энэ төсөв мөнгөний бодлогыг уяъя гэж бид их ярьдаг. Гэхдээ уяхдаа юун дээр уях вэ гэхээр иргэдийнхээ болон ААН-үүдийн орлогыг дэмжих, ажлын байрыг хадгалах, хүний нөөцийн чадавхыг дээшлүүлэх гэж энэ дээр л одоо төсөв мөнгөний бодлогын хамтын ажиллагаа, ЗГ, Монголбанк, Их Хурал бүгдийнх нь хамтын ажиллагаа энэ дээр л байх ёстой. Тэгээд энд яах вэ нэг шинээр ийм заалт оруулсан юм байна л даа. Засгийн газраас дэвшүүлсэн, халамжаас хөтөлбөрт зорилтын хүрээнд ажлын байрыг хадгалах, хөдөлмөр эрхлэлтийг дэмжих, эрэлтэд нийцсэн ур чадвартай ажиллах хүчний нийлүүлэлтийг нэмэгдүүлэх, төсөв мөнгөний бодлогоор дэмжих гээд маш чухал заалт орсон хирнээ энэ өөрөө өнөөдөр яг амьдралд хэрэгжих заалт төсөв дээр ч одоо дулимаг харагдаж байна. Төрөөс баримтлах мөнгөний бодлого дээр ч бас дутуу л байгаад байгаа шүү дээ. Тэгэхээр яг энийг оруулж ирсэн төсөв, мөнгөний бодлого дээр яг энийг дэмжсэн энэ заалт хэрэгжих бодлого нь хангагдсан зүйлийг яг тодорхой хэлж өгөхгүй юу? Энэ хэрэгжих бололцоотой юу? Хэрвээ хэрэгжих бололцоотой бол жишээ нь мөнгөний бодлого дээр ямар утгаараа энэ хэрэгжих бололцоо байгаа юм? Энийгээ төсөв дээр яаж уясан юм? Яагаад гэвэл энэ заалт өөрөө өнөөдөр хамгийн чухал л даа, бидний хувьд үнэ ханш өсчихсөн, инфляц 13, 14 хувьтай юмны үнэ ханш өсчихсөн байгаа энэ үед дээрээс нь бас ажлын байрны хомсдол их байна. Эрэлт их байгаа энэ үед энийг хэрэгжүүлчих хэрэгтэй, бид халамжаас хөдөлмөрт гээд л лоозон яриад л байдаг. Гэхдээ бодит амьдрал дээр энэ нь хэрэгжихгүй байгаад байгаа байхгүй юу. Тэгэхээр энийг яаж хэрэгжүүлэх гарц заалт нь хаана байгаа юм? Тэгээд энэ дээр хариулт авчихъя.

Ц.Цэрэнпунцаг: Ажлын хэсгийн 5 номерын микрофоныг нээе. 

Б.Лхагвасүрэн: Оюунчимэг гишүүний асуултад хариулъя.

2018 онд Төв банкны тухай хуульд өөрчлөлт орсон. Төв банкны тухай хуульд өөрчлөлт орохдоо аливаа төсвийн шинжтэй арга хэмжээг хэрэгжүүлэхгүй байх.

Дээр нь хувь хүн тодорхой одоо хувь иргэн, ААН, салбарт зориулж ийм хөнгөлөлттэй санхүүжилтийн эх үүсвэр гаргаж зээл олгохгүй байх талаар энэ хууль бол нэлээн тийм хориглосон хатуу заалттай, ийм өөрчлөлт орсон байгаа. Энэ утгаараа тэр 2013 оноос хойш хэрэгжүүлж байсан ипотекийн зээлийн хөтөлбөрийг одоо энэ Монголбанкны хуулийн хүрээнд, Төв банкны тухай хуулийн хүрээнд бол одоо ингээд зогсоох ёстой гэдэг шаардлага тавиад 2020 оны эхнээс бол ингээд энэ хөтөлбөрийг ерөнхийдөө зогсоосон байсан. Тэгээд 2020 оноос ингээд ковид цар тахалтай холбоотойгоор нэлээн асуудал үүссэн учраас одоо Улсын Их Хурлаас ковидын хууль баталсан. Ковидын хуулийн хүрээнд одоо ингээд ипотекийн зээлийг Төв банкны хувьд бол энэ Ковидын хуулийн зохицуулалтын хүрээндээ дахиж олгож явахаар ингээд зохицуулсан байгаа юм. Энэ хууль маань өөрөө энэ оны одоо 2022 оны 7 сарын 1-нээр бас дууссан, эхний хугацаагаараа. Энэ үед бол ингээд энэ Ковидын хуулийг хугацааг нь дуусаж байхад бол Төв банкны зүгээс бол ямар ч байсан энэ ипотекийн зээлийн хувьд бол зохицуулалт байхгүй болж байна аа. Энэ утгаараа Ковидын хуулиас бол бас энэ ипотекийн зээлийн зохицуулалтыг хасъя гэдэг албан ёсны ийм саналыг бол бас Улсын Их Хуралд Эдийн засгийн байнгын хороогоор дамжуулаад хүргүүлсэн байсан. Мөн Засгийн газарт бол бас энэ саналаа хүргүүлсэн байсан. Тэгээд Ковидын хууль 7 сарын 1-нээс энэ 2022 оны 12 сарын 31-нийг хүртэл дахин сунгагдахдаа ямар нэг өөрчлөлт бол оролгүйгээр сунгагдсан байгаа. Энэ утгаараа энэ ипотекийн зээлийг Монголбанк бол өнөөдрийг хүртэл одоо ингээд санхүүжилтийг хийгээд явж байна. Ингээд хууль маань өөрөө ингээд 12 сарын 31-нээр ингээд зохицуулалт нь дуусаж байгаа гэдэг утгаараа төв банкны зүгээс бол дахиж оролцох ийм эрх зүйн хувьд бол боломжгүй болж байгаа юм. Төв банкны хуулиар бол нэгэнт ингээд хориотой учраас энэ хуулийнх нь зохицуулалтын дагуу Монголбанкны зүгээс бол одоо энэ 2023 оны төрийн мөнгөний бодлогын үндсэн чиглэл дотор энэ ипотекийн хөтөлбөртэй холбоотой энэ асуудлыг Засгийн газарт шилжүүлье ээ.

Нэгэнт энэ олон улсад байдаг иргэдийг ийм тав тухтай амьдрах орчин нь орон сууцанд оруулдаг ийм хөтөлбөр бол тэртээ тэргүй дэлхийн ихэнх улс оронд хөгжсөн өндөр хөгжилтэй улс орнуудад ч байдаг, бусад жижиг дунд хөгжилтэй улс орнуудад ч гэсэн байдаг учраас энэ, одоо нэгэнт 2013 оноос хойш бий болсон энэ тогтолцоог нь алдагдахгүй байхаар ингээд Засгийн газарт шилжүүлье гэдэг ийм саналыг бол ингээд тавиад явж байгаа. Тэгэхээр Монголбанкны л албан ёсны байр суурь одоо ингээд Ковидын хуулийн хүрээнд энэ зээлийг төлүүлэхгүй байх, тодорхой хугацаанд ингэж зогсоож байгаа зүйлийг бол одоо дуусгах нь зүйтэй. 2022 оны 7 сарын 1 гэхэд бол бас энийг хасъя гэдэг ийм албан ёсны саналаа бол бас хүргүүлж байсан. Мөнгөний бодлогод орсон энэ нэмэлт санал бол ажлын хэсгээс гарсан санал байгаа. Төв банкны зүгээс бол бас энэ саналыг бол бас тодорхой хэмжээнд дэмжиж байгаа зүйл нь гэвэл Монгол Улсад бол одоо бас ажил эрхлэлт, ялангуяа тэр ажлын байран дээр тэнцэж ажиллаж байгаа, тэгээд ажлын байран дээрээ хөдөлмөрийн бүтээмжийг бий болгох асуудал нь бол одоо бүхий л улс оронд тавигддаг, ийм зайлшгүй ийм зорилт байдаг гэдэг утгаараа бол энийг бол ингээд дэмжиж ажиллахаар ингээд явж байгаа.

Дээр нь олон улсын санхүүгийн байгууллагуудтай, ялангуяа Европын сэргээн босголт хөгжлийн банк, Олон улсын санхүүгийн корпорацтай бас тодорхой хэмжээний уулзалтууд хийх явцдаа бол энэ асуудлыг хөндсөн. Ялангуяа тийм мэргэшсэн, ийм нарийн мэргэжлийн ажилтнуудыг бэлтгэх дээр нь одоо энэ ажлын байрыг бий болгоход нь зориулж хөнгөлөлттэй нөхцөлийн ийм зээлийг гаргах тал дээр энэ олон улсын байгууллагын эх үүсвэр, санхүүжилтийг ашиглая гэдгээрээ ингээд ярьж байгаа.

Ц.Цэрэнпунцаг: Оюунчимэг гишүүн тодруулж асуух уу? Тэгвэл гишүүд асуулт асууж, хариулт авч дууслаа. Төрөөс мөнгөний бодлогын талаар 2023 оны онд баримтлах үндсэн чиглэл батлах тухай Улсын Их Хурлын тогтоолын төслийн эцсийн хэлэлцүүлгийг хийж дууслаа. 

Тогтоолын төслийн эцсийн хэлэлцүүлгийг хийсэн талаарх Байнгын хорооны танилцуулгыг чуулганы нэгдсэн хуралдаанд Улсын Их Хурлын гишүүн Чинзориг уншиж танилцуулна аа. 
Эдийн засгийн байнгын хорооны өнөөдрийн хуралдаан үүгээр өндөрлөж байна. Хуралдаанд идэвхтэй оролцсон гишүүддээ баярлалаа.
Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ ШИНЖЭЭЧ

                 П.МЯДАГМАА

